
Il-Kumitat iltaqa' fil-Palazz, il-Belt Valletta, fis-6:14 p.m.

MINUTI

Il-Minuti tal-Laqgħa Nru. 43 li saret fid-9 ta’ Mejju, 2012 ġew konfermati.

THE CHAIRMAN (Onor. Charles Mangion):  Għandna quorum u għalhekk nistgħu nibdew din il-laqgħa. Ngħaddu mal-ewwel għall-korrispondenza.

KORRISPONDENZA

L-ISKRIVANA TAL-KUMITAT:  L-ewwel korrispondenza hija ittra datata 16 ta’ Mejju 2012, mibgħuta mingħand l-Onor. Joe Mizzi indirizzata liċ-Chairman tal-Kumitat u tgħid hekk:

“Għażiż Sur  President, 
Permezz ta’ din l-ittra qiegħed formalment nagħmel it-talba kif diġà kont esprimejt verbalment biex il-Kumitat tal-Kontijiet Pubbliċi jiddiskuti r-rapport mqiegħed fuq il-Mejda tal-Kamra mill-Ministru tal-Finanzi fis-Seduta 466 tat-30 ta’ April 2012 (P.L. 9646) intitolat “Board of Inquiry into the alleged irregular disposal of the chemical MERCAPTAN by Enemalta Corporation Report December 2011”.

Naħseb li tkun ħaġa siewja jekk għal-laqgħa tal-PAC, barra minn dawk kollha responsabbli mill-kitba tar-rapport u tal-proċessi li dwaru jirrapporta, ikun hemm preżenza tajba mill-Uffiċċju tal-Awditur Ġenerali.”.
It-tieni korrispondenza hija ittra datata 25 ta’ Mejju 2012 mibgħuta mis-Sur Joseph Portelli, Direttur fil-Ministeru għal Għawdex.  Din l-ittra, li hija b’risposta għall-follow-up li għamel il-Kumitat dwar għoti ta’ tender, hija indirizzata liċ-Chairman u tgħid hekk:
“Nirreferi għall-ittra tiegħek tal-15 ta’ Mejju 2012.  
Ninfurmak li saru żewġ laqgħat bejn id-Direttorat u l-kuntrattur dwar ir-rati li ntużaw.   Dawn il-laqgħat saru fit-28 ta’ Marzu, 2012 u fit-2 ta’ April, 2012 rispettivament.  Huwa previst li ssir laqgħa oħra fil-viċin.   

Joseph A. Portelli

Direttur.”.
THE CHAIRMAN:  Fir-rigward tar-rapport imsemmi fl-ittra mibgħuta mill-Onor. Joe Mizzi, dan il-Kumitat ‘il quddiem jiffissa d-data opportuna sabiex effettivament ikun diskuss.   Huwa importanti li l-Awditur Ġenerali jkollu kopja ta’ dan ir-rapport – jekk m’għandux nistgħu ngħaddulu waħda – għax, kif dejjem isir, il-preżenza tiegħu tkun importanti f’dawn il-laqgħat.  
Rigward it-tieni korrispondenza dan il-Kumitat se jkompli jistenna l-eżitu tal-laqgħat li għad hemm pendenti dwar punt li kien ġie sollevat waqt waħda mid-diskussjonijiet li kellna f’dan il-Kumitat dwar il-Ministeru għal Għawdex.   
Ngħaddu issa għall-item li għandna fuq l-aġenda llum.

RAPPORT ANNWALI TAL-AWDITUR ĠENERALI GĦAS-SENA 2010
SOCIAL SECURITY DEPARTMENT:  CHILDREN’S ALLOWANCE

THE CHAIRMAN:  Nibda biex nitlob lill-Awditur Ġenerali sabiex jersaq fuq il-Mejda magħna.

Is-Sur Anthony C. Mifsud, Awditur Ġenerali, resaq fuq il-Mejda.

THE CHAIRMAN:  Nitlob ukoll lill-uffiċjali mill-Ministeru tal-Ġustizzja, Djalogu u l-Familja sabiex ukoll jersqu fuq il-Mejda magħna.

Is-Sur Frans Borg, Segretarju Permanenti fil-Ministeru tal-Ġustizzja, Djalogu u l-Familja, is-Sur Joe Camilleri, Direttur Ġenerali fid-Dipartiment tas-Sigurtà Soċjali u s-Sur Frank Micallef, Direttur fl-istess dipartiment, resqu fuq il-Mejda.

THE CHAIRMAN:  Jien nixtieq li nibdew din id-diskussjoni billi ngħidu xi ħaġa bħala background information. Ovvjament l-istruttura taċ-children’s allowance hija bbażata fuq means testing.  Jien nixtieq li d-dipartiment jagħtina ftit ta’ background dwar kif isir u ma jsirx dan il-means testing u  kif isiru l-verifiki tiegħu, għax donnu kollox jippernja iktar dwar verifikazzjoni ta’ stqarrijiet li jsiru.  Imbagħad wara ngħaddu għall-mistoqsijiet li jista’ jkollhom il-Membri tal-Kumitat.
IS-SUR JOE CAMILLERI (Direttur Ġenerali fid-Dipartiment tas-Sigurtà Soċjali):   Tajjeb forsi nispjega li r-reviews fuq iċ-children’s allowance tista’ taqsamhom f’żewġ sistemi, waħda fejn inti ta’ kull sena jkollok ir-reviżjoni annwali tal-familji bit-tfal li japplikaw għal dak li nsejħulu l-means tested element taċ-children’s allowance, u l-oħra hija r-rata fissa li jieħu kulħadd.   Fil-fatt bħalissa ninsabu fil-qofol ta’ dawn it-tip ta’ reviżjonijiet għax il-pagamenti tar-rati l-ġodda taċ-children’s allowance dejjem jibdew mill-ewwel sibt ta’ Lulju.   
Il-proċess ta’ dawn ir-reviżjonijiet annwali jsir billi lejn ix-xahar ta’ Frar id-dipartiment joħroġ applikazzjoni lill-familji li jirċievu dawn il-means tested element fejn ikun qed jitlob ċerta informazzjoni.   Tajjeb ngħidu li d-dipartiment kien diġà kkonsidra, anke b’diskussjonijiet mal-Inland Revenue Department (IRD), il-possibilità tal-akkwist ta’ informazzjoni dwar dħul ta’ income għax l-allowance tat-tfal tinħadem fuq id-dħul tas-sena ta’ qabel.  Però fil-perjodu li tibda s-sena tal-allowance tat-tfal f’Lulju, l-IRD jkun għad m’għandux l-informazzjoni kompleta tad-dikjarazzjonijiet li jkunu saru għall-basic year tas-sena ta’ qabel u allura bilfors li d-dipartiment ikollu joħroġ applikazzjoni fi Frar, niġbru informazzjoni – l-iktar importanti hija dwar id-dħul ta’ dawn il-familji mill-impjieg, għax id-dħul mill-interessi jew id-dħul minn stocks inġibuhom direttament aħna mill-banek – dwar dħul minn impjiegi jew self employment u forsi dħul ieħor minn kirjiet li aħna ma jkollniex informazzjoni dwarhom u ma nkunux nistgħu nġibuhom minn sorsi oħrajn.  
Normalment fuq is-sottomissjoni tal-applikazzjonijiet ikun hemm id-deadline sal-aħħar ta’ April, għalkemm jibqgħu deħlin anke sal-aħħar tas-sena, u fl-aħħar ta’ April nibdew il-proċess tar-reviżjoni billi nitolbu lill-banek u l-istock exchange għad-data fuq min ikun talab il-benefiċċju soċjali.   Dawn jgħaddulna dik l-informazzjoni li awtomatikament imbagħad tiġi uploaded  fis-sistema tad-dipartiment u fl-istess waqt uffiċjali tad-dipartiment jibdew jagħmlu l-keying in tad-data li tkun tinstab fid-dikjarazzjonijiet li jkunu bagħtu lid-dipartiment.   Din l-informazzjoni mbagħad tiġi keyed in, isir l-assessment u ssir il-verifika minn uffiċjal ieħor.   Jiġifieri bażikament ikun hemm żewġ uffiċjali li jkunu qegħdin jaraw kull talba. Bejn wieħed u ieħor ikun hemm madwar 23,000 applikazzjoni li jkunu jridu jiġu keyed in mill-bidu ta’ Mejju sa nofs Ġunju biex il-pagament ikun jista’ jiġi effettwat fl-ewwel Sibt ta’ Lulju.   Ladarba l-informazzjoni tiġi assessjata u vverifikata mbagħad isir proċess awtomatiku li jipproċessa l-pagament u joħroġ iċ-ċekk u jintbagħat liċ-ċittadini.  
Matul is-sena nkunu għamilna wkoll reviews, pereżempju, is-sena l-oħra ma qgħadniex biss fuq id-dikjarazzjoni li għamlu l-persuni, speċjalment fir-rigward ta’ self employed.  Wara li jgħaddi Settembru, Ottubru aħna nitolbu mingħand l-IRD l-istatements tal-income tal-persuni – fil-fatt din saret għall-ewwel darba s-sena li għaddiet – biex aħna nkunu nistgħu naraw jekk id-dikjarazzjonijiet li jkollna fuq it-talbiet tagħna humiex l-istess ħaġa jew tridx issir xi verifika għax forsi bniedem ma jkunx iddikjara dak li kellu jiddikjara.   Imbagħad ovvjament jekk ikun hemm xi tibdil minn dak il-lat, id-dipartiment jieħu passi, fis-sens li jekk ikun ħallas żejjed jiġborhom u jekk ikun ħallas inqas, iħallas il-kumplament.  
Rigward il-parti l-oħra tal-allowance tat-tfal jista’ jkollok talbiet ġodda, fis-sens li jkun hemm familja li jkollha tarbija ġdida u ma tkunx diġà qed tieħu allowance tat-tfal, jew inkella tkun qed tieħu allowance għal wild wieħed u fil-frattemp ikollha wild ieħor.  Hemmhekk isir kważi l-istess proċess, hemm talba simili ħafna, tinġabar l-istess informazzjoni bl-istess proċedura, tiġi inputted minn skrivan, ivverifikata minn uffiċjal ieħor u joħroġ il-pagament taċ-children’s allowance.   Bejn wieħed u ieħor dan huwa l-proċess li hemm involut fir-rigward tal-allowance tat-tfal.  
Għal dak li jirrigwarda sorsi ta’ informazzjoni, id-dipartiment ovvjament dejjem ifittex sorsi ġodda, però meta niġu għall-ivverifikar dejjem niġbru l-informazzjoni mill-banek jew mill-istock exchange direttament.  Fil-fatt għandna komunikazzjoni tajba kemm mat-tax compliance unit u anke mal-IRD u fejn ikun meħtieġ nagħmlu verifiki dwar talbiet individwali ta’ dawn il-każijiet.   Fi ftit kliem dan huwa l-proċess kif isir l-assessment tal-allowance tat-tfal.
THE CHAIRMAN:  Sur Camilleri, semmejt fixed rate u għedt li din jeħodha kulħadd.  Imma din hija capped skond l-income.  Hux hekk?
IS-SUR JOE CAMILLERI:  Le, il-fixed rate titħallas irrespettivament mid-dħul tal-familja, jiġifieri awtomatikament, il-fixed rate, li bħalissa hija ta’ €350 fis-sena għal kull wild, jeħodha kulmin għandu dħul ta’ aktar minn €23,300 fis-sena.   Imbagħad fejn id-dħul tal-familja huwa taħt it-€23,300, dawn jistgħu jieħdu rata ogħla mill-fixed rate, dejjem skond l-income tal-familja.
THE CHAIRMAN:  Fir-rigward tal-applikazzjonijiet li jaslu tard – jekk fhimt sew għedt li ġieli jidħlu applikazzjonijiet fl-aħħar tas-sena – dawk xorta jkunu irċevew l-allowance awtomatikament?
IS-SUR JOE CAMILLERI:   Fil-fatt li jiġri huwa li meta jasal l-ewwel Sibt ta’ Lulju aħna nħallsu lil dawk kollha eliġibbli għaċ-children’s allowance – kemm lil min jibgħat it-talba tard u anke lil min ma jibgħathiex – dik li ngħidulha l-flat rate, għax awtomatikament dik żgur li jkollhom dritt għaliha.  Aħna navżaw lil dak li jkun li t-talba tiegħu waslet għandna wara l-aħħar ta’ April u peress li minħabba f’hekk ma nkunux ilħaqna stajna naħdmu fuqha, għalissa se jieħu l-flat rate imbagħad malli tiġi assessed it-talba nkunu nistgħu nagħtuh id-differenza.  Jista’ jkun hemm min ma japplikax għax ikun induna li d-dħul tiegħu żdied u allura awtomatikament mhux se jikkwalifika għall-means tested benefit.  Dak awtomatikament jibda jitħallas il-flat rate u jkompli għaddej bl-istess proċess.   

THE CHAIRMAN:  Allura jekk xi ħadd fl-applikazzjoni tiegħu ma jkunx korrett jew inkella b’xi mod jew ieħor ma jagħtix id-dettalji preċiżi u d-dipartiment jinduna, is-sanction kontra tiegħu hija li titnaqqaslu mir-rata ta’ wara.  Fl-esperjenza tagħkom, hemm ħafna nies li jagħmlu incorrect applications?  Matul is-snin dawn żdiedu?  Kif inhi it-trend? 

IS-SUR JOE CAMILLERI:   Bħala trend hija dejjem l-istess.  Inti jkollok min, jew jagħti informazzjoni żbaljata mingħajr ma effettivament ikun jaf, jiġifieri jgħaddi informazzjoni u jkun tahielek bi żball, anke jekk jikkwotalek pereżempju, kirjiet li jkun ħa fl-2010 minflok fl-2011 kif suppost, imbagħad ikun hemm min qed jagħti informazzjoni żbaljata apposta.   Però ma nistax ngħid li rajna xi eskalazzjoni ta’ dik it-tip ta’ frodi, anzi pjuttost ngħid li n-nies qed jirrealizzaw issa li bil-mezzi li qed ikollna, għalkemm ovvjament dejjem hemm fejn wieħed itejjeb fil-proċess, qed insibu dik l-informazzjoni li mhijiex daqshekk korretta u allura ħafna iktar nies qed joqogħdu attenti.   
THE CHAIRMAN:  L-Awditur fir-rapport tiegħu rrikkmanda wkoll li jkun hemm sanction għal kontra dawn in-nies li intenzjonalment jagħmlu d-dikjarazzjonijiet mhux korretti u rrikkmanda li tkun introdotta fil-liġi a penalty għal min jagħmel hekk.  Id-dipartiment x’inhi l-opinjoni tiegħu dwar dan is-suġġeriment?

IS-SUR JOE CAMILLERI:  L-Att dwar is-Sigurtà Soċjali, fil-verità diġà jaħseb għal sanctions ....

THE CHAIRMAN:  Tnaqqaslu mill-benefiċċji li jkun imiss jieħu.

IS-SUR JOE CAMILLERI:  Artikli 117 sa 120 tal-liġi jgħidu li fejn persuna, b’xi mod jew ieħor, b’qerq jew mhux b’qerq tieħu benefiċċju li mhux dovut fil-verità hemm sanctions u wieħed jista’ jieħu passi u hemm anke multi msemmijin.   Issa li jiġri fil-prassi però huwa li fejn aħna nindunaw li każ ikun qed isir b’mod abbużiv, jiġifieri li bniedem ikun qed iqarraq biex jieħu ammont sostanzjali ta’ benefiċċju, aħna ngħadduh direttament lill-pulizija biex jittieħdu passi kriminali mhux taħt l-Att dwar is-Sigurtà Soċjali.   Fir-rigward ta’ ħlas żżejjed li jkun sar, jew għax forsi kien hemm żball żgħir jew inkella l-bniedem ma ndunax li fil-verità kellu jirrapporta tibdil u allura kien hemm overpayment, s’issa d-dipartiment qatt ma mar for the jugular imma jipprova l-ewwel jasal mal-individwu biex ikun hemm ġbir lura ta’ dak il-ħlas.   Veru li fil-liġi hemm artiklu stess li jirregola l-mod ta’ kif isir il-ġbir, però wieħed irid joqgħod attent ukoll għat-tip ta’ income  li jkollhom il-persuni li tkun qed titlob l-benefiċċji soċjali lura mingħandhom għax fil-fatt sibna li jkun hemm ħafna każijiet fejn dawn ikunu qegħdin fuq l-għajnuna soċjali li allura ma tistax tmur fuqhom u tistenna li tiġbor mingħandhom l-ammont f’daqqa għax inkella tkun se ddaħħalhom fi problemi oħra.  Jiġifieri għalkemm ma neħdux passi, jekk naraw li hemm frodi intenzjonata, imbagħad immexxuh lill-pulizija u l-każ jitmexxa bil-liġi kriminali.  

THE CHAIRMAN:  Aktar domandi?  L-Onor. Abela.

ONOR. CARMELO ABELA:  Grazzi, Mr Chairman.  Xtaqt l-ewwel nett nagħmel domanda lill-Uffiċċju tal-Awditur Ġenerali dwar jekk kienx hemm xi raġuni partikolari għalfejn l-audit ġie ffukat fuq iċ-children’s allowance u mhux fuq benefiċċji oħra wkoll.
IS-SUR ANTHONY C. MIFSUD (Awditur Ġenerali):  Aħna kull sena nieħdu aspett ta’ benefiċċju soċjali differenti u din is-sena kien imiss iċ-children’s allowance, biss irridu nżommu quddiem għajnejna li dawn għandhom vot vast ħafna u tajjeb ukoll li ngħidu li huma stess waqqfu direttorat ta’ benefit fraud fil-Ministeru tagħhom biex anke huma jkollhom kontrolli interni fuq xi abbużi li jkun hemm.

ONOR. CARMELO ABELA:  Jiġifieri ma kienx hemm xi raġuni valida li wieħed jgħid li kien hemm xi informazzjoni jew ħaġa oħra imma sempliċement kien imiss hekk u sar hekk.  Issa l-mistoqsijiet l-oħra li xtaqt nagħmel huma ndirizzati lejn l-uffiċjali tal-Ministeru u d-Dipartiment.  
L-iskop ta’ dan l-audit jidher li kien maqsum fi tlieta; l-ewwel nett li l-benefiċjarji verament huma dovuti li jieħdu dak il-benefiċċju skont anke l-Att dwar is-Sigurtà Soċjali, it-tieni dwar il-proċeduri u kontrolli interni – li naħseb jorbot ukoll ma’ dak li kien qed jispjega d-Direttur Ġenerali aktar qabel fuq minn fejn tinġabar l-informazzjoni li naħseb hija parti minnha – u t-tielet aspett huwa dwar id-dipartiment li rrifera għalih anke l-Awditur Ġenerali issa u dwar kemm dan id-dipartiment qed jaħdem b’mod forsi effiċjenti, jekk għandux riżorsi umani biżżejjed.  Allura xtaqt nistaqsi jekk id-dipartiment hux qed jaħdem fuq mezz kif isaħħaħ il-mod kif jiġbor l-informazzjoni, fis-sens li ma joqgħodx iserraħ fuq informazzjoni li trid tiġi minn dipartimenti oħra anke għax pereżempju din l-informazzjoni forsi ma tkunx aċċessibbli għad-dipartiment.  Safejn naf jien kellha tgħaddi xi leġislazzjoni biex dan ikun possibbli, però xtaqt nistaqsi jekk hemmx xi ħsieb li jsir xi tip ta’ investiment biex l-informazzjoni tkun diġà għand id-dipartiment mingħajr il-bżonn ta’ mili ta’ formoli, imbagħad l-informazzjoni tiġi ċċekkjata ma’ dipartimenti oħrajn u b’hekk jinħeles ħafna xogħol ta’ inputting ta’ data eċċ, għax l-informazzjoni tkun għand id-dipartiment diġà.  Apparti minn hekk, benefiċċju ieħor huwa li ma jkunx hemm dawn it-tip ta’ korrezzjonijiet li jsiru wara għax jekk xi ħadd jagħmel dikjarazzjoni u in the meantime jinbidlu ċ-ċirkostanzi, sakemm wieħed jinduna li ma ħaqqux jeħodhom jgħaddi ż-żmien.  Xtaqt għalissa niffoka fuq dawn, imbagħad jekk jippermettili ċ-chairman nagħmel mistoqsija oħra wara.  Grazzi.

IS-SUR JOE CAMILLERI:  Iva, l-Awditur Ġenerali identifika nuqqasijiet u żbalji waqt il-proċess tal-evalwar tad-dritt tal-persuna.  Kif semmejt, parti sostanzjali mill-assessment per se hija l-inputting tad-data u allura hemm l-intervent uman u ovvjament jistgħu jsiru żbalji umani fil-proċess ta’ keying in jew anke verifikar u hemmhekk li nippruvaw nagħmlu dejjem huwa li fis-sistema tagħna nippruvaw nagħmlu dawk id-double checks biex kemm jista’ jkun jekk persuna bi żball iddaħħal xi ħaġa, is-sistema tkun tista’ tgħinu jikkoreġi lilu nnifsu, però li telimina kompletament il-human error ma tantx huwa possibbli.

Fir-rigward ta’ data aħna fil-preżent niġbru ħafna data minn sorsi ta’ dipartimenti oħra.  L-iktar problema li tista’ tesperjenza minn dak hija li xi kultant id-data ma tkunx real time.  Ħalli nġib eżempju.  Fil-fatt issemma anke fir-rapport li aħna ntellgħu data tal-ETC records.  Issa aħna nagħmlu dan darba fix-xahar u jekk in the meantime ikun sar tibdil mill-ETC fir-records tagħhom ovvjament ma jkunx captured għandna u allura meta nipproċessaw, għalkemm jekk inti ma tkunx daħħalt paga s-sistema tindikalek li dik il-persuna hija impjegata, jekk din id-data ma tkunx qiegħda fl-ETC records li jkollna f’idejna dak il-ħin, ovvjament se jkun hemm żball u dan ikollu jiġi kkoreġut wara.  Però dik hija xi ħaġa li ma tantx tista’ tibdel.  Ovvjament aħna d-data nġibuha minn sors uffiċjali u allura nħossu li tkun korretta.  Barra minn hekk, dan l-aħħar bnejna kollaborazzjoni sħiħa kemm mal-IRD kif ukoll mar-Reġistru Pubbliku u mill-esperjenza tiegħi nista’ ngħid li speċjalment riċentement kien hemm kollaborazzjoni qawwija u qed insibu ħafna għajnuna.  Li jiġri huwa li ħafna drabi tant ikun hemm timeframe qasir – mill-aħħar ta’ April sa nofs Ġunju – biex tipproċessa dawn it-23,000 applikazzjoni, li jista’ jkun li jkollok claim li ma jkollokx id-data 100% u tkun trid toqgħod ħafna iktar fuq dak li qed jiddikjara l-individwu.  Għalhekk qed nippruvaw sadattant insaħħu l-proċess ta’ wara.  Sfortunatament meta tinduna li kien hemm overpayment ikollok l-issue li trid toqgħod tiġri biex tiġbor il-ħlas li ngħata żejjed.  
Li qegħdin nevalwaw bħalissa wkoll bħala dipartiment hija l-possibilità li minflok nitolbu lill-individwu jissottometti d-data, inġibu d-data aħna direttament.  Għal dak li jirrigwarda data ta’ dħul mill-paga jew mid-dikjarazzjoni ta’ self employed irridu nġibuha mill-IRD, imma peress li meta nassessjaw ir-rata ġdida taċ-children’s allowance ta’ din is-sena nibbażaw ħafna fuq id-dħul mill-impjieg tas-sena ta’ qabel, l-IRD ma jkollux dik l-informazzjoni f’dak iż-żmien tas-sena.  Il-ħsieb kien jekk is-sena taċ-children’s allowance nistgħux immexxuha ftit ‘il quddiem biex din taħbat ma’ perjodu fejn l-IRD jkollu din id-data diġà u allura hemmhekk neliminaw il-ħtieġa tal-individwu li jissottometti talba.  B’hekk inkunu qed nimxu fuq informazzjoni li jkun qed jiġbor l-IRD u għalkemm ma nistgħux neliminaw għal kollox il-possibilità li ma jkollniex l-informazzjoni mija fil-mija, dejjem inkunu qed nippruvaw niżguraw li jkollna data iktar reliable.  

Ovvjament dan iġib miegħu wkoll il-problemi, fis-sens li iktar ma tittardja l-benefiċċju tkun qed tmur fuq income tas-sena ta’ qabel, jiġifieri jiena se nibda nibbaża l-entitlement ta’ persuna għall-2013 fuq l-income tal-2011.  Bħalissa qed nevalwaw il-possibilità li jsir hekk jew xi ħaġa simili biex b’hekk inkunu anke taħt il-kriterju ta’ better regulation li l-individwu ma jkunx irid japplika kull darba – aħna jkollna nies li jiġu għandna bil-formola kif inkunu bgħatnihielhom aħna, fl-envelope tal-plastik, għax ikollhom bżonn l-għajnuna biex jimlewha – però biex tbiddel minn din is-sistema għas-sistema li qed naħdmu fuqha ovvjament hemm ħafna affarijiet li wieħed irid jikkonsidra.  

ONOR. CARMELO ABELA:  Jiġifieri hemm il-ħsieb li jkun hemm xi sistema integrata bejn id-dipartimenti.  Jien kont smajt xi ftit tas-snin ilu minn min kien responsabbli politikament, li kien qed isir xi investiment f’dan it-tip ta’ sistema.  Issa ma nafx jekk waslitx dik is-sistema jew inkella waslet biex tinbidel jew inkella hemm xi sistema ġdida oħra, imma jrid ikun hemm sistema integrata bejn dipartimenti differenti li tagħmilha aktar faċli li wieħed ikollu aċċess għall-informazzjoni.  Nassumi wkoll li jkun eħfef anke għad-dipartiment li jaħdem b’dan il-mod.  

IS-SUR JOE CAMILLERI:  M’hemmx dubju li qed issir evalwazzjoni.  Fil-verità, kif diġà semmejt qabel, ikun hemm diversi exchanges ta’ informazzjoni speċjalment bejn id-dipartiment, l-IRD u t-Tax Compliance Unit.  Pereżempju, l-informazzjoni dwar kemm qalgħu l-pensjonanti s-sena l-oħra aħna nibagħtuha awtomatikament lill-IRD biex meta toħroġ il-formola tat-taxxa, l-individwu ma jkollux għalfejn iniżżel l-ammont ta’ pensjoni li jkun irċieva mid-dipartiment u dan jgħin lill-pensjonant fil-mili tal-formola.  Jiġifieri dak it-tip ta’ exchange of information diġà jsir, però jista’ jkun li mhux l-informazzjoni kollha meħtieġa taħt il-liġi taċ-children’s allowance tista’ tiġi akkwistata b’dan il-mod u allura b’hekk inti tkun trid tagħmel l-evalwazzjoni tajjeb qabel ma tmur għall-proċess u trid tiżgura ruħek li fl-aħħar mill-aħħar jekk se tagħmel din it-tibdila, din se tissarraf f’vantaġġ kemm għaċ-ċittadini kif ukoll għall-amministrazzjoni li tkun tista’ tamministra b’mod sempliċi.  

ONOR. CARMELO ABELA:  Jiġifieri nifhem li bħalissa din is-sistema integrata bejn dipartimenti differenti u anke l-ETC li nassumi hija partner importanti fil-ġbir tal-informazzjoni, wieħed għadu qed jaspira li jilħaqha.  Mistoqsija oħra li xtaqt nagħmel hija marbuta mal-Benefit Fraud Investigation Directorate.  
L-ewwelnett tajjeb li jkollna ftit informazzjoni dwar kemm hu maħsub li jkun il-complement ta’ din is-sezzjoni u kemm attwalment huwa bħalissa għax altru wieħed jgħid li jixtieq ikollu 20 spettur meta fir-realtà jkollu inqas.  Xtaqt li jkollna ftit informazzjoni dwar dan.  

IS-SUR FRANS BORG (Segretarju Permanenti fil-Ministeru tal-Ġustizzja, Djalogu u l-Familja): Ħalli nagħmel żewġ punti dwar dan imbagħad ngħaddi għall-punt tal-benefit fraud.  Il-fatt li għandna awditur li kontinwament qed jiġbdilna l-attenzjoni għal xi nuqqasijiet naħseb hija xi ħaġa li fl-opinjoni tagħna it’s welcoming and it’s healthy għax anke fil-kors tal-ħidma li tkun għaddej biha kontinwament, li xi kultant tieqaf jew xi ħadd iwaqqfek ftit u jaħseb ftit għalik u jressaqlek l-ilmenti tiegħu hija xi ħaġa li nilqgħuha u safejn nistgħu dejjem ikkoperajna kemm stajna.  
Il-mod kif qed jaħdem il-Ministeru tagħna fir-rigward tar-rapporti tal-NAO huwa li dawn jiġu diskussi internament mal-entitajiet jew dipartimenti konċernati.  Jien ukoll nibgħat sintesi tar-rakkmandazzjonijiet kollha li saru u eventwalment irrid inkun naf, minn mindu sar ir-rapport sal-lum, kemm ħdimna favur dawn l-istess rakkmandazzjonijiet li naħseb li fil-parti l-kbira tagħhom issa qegħdin jitwettqu.

Il-Benefit Fraud Investigation Directorate naħseb li qed jagħmel biċċa xogħol tajba.  Għandna direttur nista’ ngħid qed jaħdem fl-area tiegħu, jagħmel diversi investigazzjonijiet, għandu l-ispetturi tiegħu u bħalissa hemm pendenti applikazzjoni oħra għal spetturi li jridu jiġu ngaġġati ma’ dan id-direttorat.  Għandna spettorat li joħroġ barra mid-dipartiment u jmur fid-djar tan-nies u jagħmel l-ispezzjonijiet hemm, imbagħad għandek spezzjonijiet oħra li jsiru, biex ngħidu hekk, on the table; ġbir ta’ informazzjoni minn diversi sorsi u wieħed jipprova jiġbor id-data u l-informazzjoni biex kemm jista’ jkun naqbdu l-każijiet.  Naturalment il-każijiet li jinqabdu mbagħad imorru għand id-Dipartiment tas-Servizzi Soċjali li hu nkarigat minnu s-Sur Camilleri, biex imbagħad hemmhekk issir iktar investigazzjoni u evalwazzjoni tas-sistema.

Meta wieħed jinqatagħlu l-benefiċċju, imbagħad għandu d-dritt li jappella u fil-fatt issa wkoll għadna kemm ħtarna – se titħabbar jidhirli nhar il-Ġimgħa jew nhar it-Tlieta fil-Gazzetta tal-Gvern – umpire ieħor biex kemm jista’ jkun innaqqsu l-load u allura tkun qed tnaqqas ukoll l-inċertezza tan-nies li jinqatgħalhom il-benefiċċju.  Irridu nħaffu kemm jista’ jkun il-proċess biex nagħmlu ġustizzja ma’ kulħadd.  Ma nistgħux ngħidu li kien hemm xi numru konsiderevoli ta’ frodi fil-każijiet li evalwajna, fis-sens li f’ħafna mill-benefiċċji li aħna nagħtu, il-lok ta’ frodi huwa ftit; l-iktar li jista’ jkollok lok ta’ frodi huwa fin-non contributory benefits.  Fil-każ taċ-children’s allowance, kif qed naraw mir-rapport stess tal-Awditur Ġenerali, aktar ikun hemm żbalji milli frodi u ma naħsibx li kellna każijiet li wieħed jissuspetta li hemm xi frodi jew hemm xi kollużjoni ma’ xi nies għax ovvjament it-tfal jidhru u allura f’ħafna mill-benefiċċji li nagħtu mhemmx lok ta’ frodi. Però fejn hemm lok ta’ frodi rridu nintensifikaw il-ħidma tagħna u naħseb li għandna nagħtu messaġġ ċar li min qed jiffroda jrid iħallas.  Hemmhekk ukoll irridu nkunu ftit iktar ebsin biex min qed jiffroda ħafna jħallas ta’ għemilu.  

ONOR. CARMELO ABELA:  Parti mill-mistoqsija tiegħi kienet kemm hemm spetturi bħalissa u kemm huwa maħsub li jkun hemm spetturi.  

IS-SUR FRANS BORG:  Ħriġna l-applikazzjonijiet għal ħames spetturi oħra filwaqt li fil-preżent hemm persuna waħda għax li kien hemm spiċċaw bit-terminu u ma ġeddewx.    

ONOR. CARMELO ABELA:  Jiġifieri dawn l-ispetturi jkunu b’kuntratt jew huma impjegati tad-dipartiment?

IS-SUR FRANS BORG:  Kienu b’kuntratt; toħroġ applikazzjoni u wieħed jista’ japplika, iżomm il-paga u tinħariġlu allowance.  Dik is-sistema issa qed nibdluha b’mod li lil dak li jkun nagħtuh il-post ta’ spettur.  Jien naħseb li din tagħmel ġustizzja għax qabel kellek lil xi ħadd jitħallas bi scale u xi ħadd jitħallas bi scale ieħor, imbagħad jieħdu l-allowance.  Issa din se tiġi eliminata għax qed nagħmluha bħala position.  

ONOR. CARMELO ABELA:  Jiġifieri l-ħsieb huwa li jkun hemm sitt spetturi fid-dipartiment; wieħed li hemm fil-preżent u hemm sejħa għal ħamsa oħra.  

IS-SUR FRANS BORG:  Iva, il-ħsieb huwa li jkollna sitta.  

THE CHAIRMAN:  Imma dan id-dipartiment se jkopri għall-oqsma kollha tal-benefiċċji soċjali mhux għaċ-children’s allowance biss.  

IS-SUR FRANS BORG:  Iva, se jkun għall-oqsma kollha, però ovvjament l-iktar oqsma li rridu nfittxu huma l-oqsma tar-reġistrar, min mhux suppost jirreġistra u min qed jieħu n-non contributory benefits.  Hemmhekk hemm lok ta’ abbuż imma għandhom is-sistemi tagħhom ta’ kif jiġbru l-informazzjoni u jaqbdu lin-nies.  

THE CHAIRMAN:  Ħalli niddevja ftit minn fuq il-materja proprja għalkemm hija wkoll marbuta mal-kwestjoni tal-frodi jew dikjarazzjonijiet mhux korretti.  Jissemmew ħafna s-single parents.  Ma nafx jekk taqblux li dik hija area fejn ikun hemm ħafna abbuż, però għalkemm nisimgħu ħafna donnu qatt ma kwantifikajna kemm hu.  Fost l-affarijiet l-iktar strambi hemm din l-idea li kulħadd jiddikjara “unknown father”.  Meta qegħdin f’pajjiż fejn jekk tgħaddi dubbiena l-Mellieħa nkunu nafu x’kulur hi f’Marsascala, huwa ftit diffiċli li titwemmen din tal-“unknown father”.  Il-problema f’dan is-settur hija serja daqskemm kultant tiġi pinġuta fuq il-gazzetti, jew ma teżistix b’mod daqstant qawwi f’dan is-settur u f’oqsma oħra bħal mhuma tan-non contributory?  

IS-SUR FRANS BORG:  Din hija area li personalment noqgħod attent kif nitkellem dwarha.  Dak li dejjem nisimgħu lin-nies isemmu huwa li n-nies m’għandhomx jieħdu l-flus tas-servizzi soċjali biex imorru jagħmlu d-dwiefer u x-xagħar, jiġifieri l-perception hemm qiegħda.  Issa kemm hija reali din l-istampa?  U x’nifhmu meta ngħidu li dawn qed jabbużaw?  Id-differenza li tieħu f’benefiċċju bejn li tiddikjara “unknown father” jew li tniżżel l-isem tal-missier hija waħda minima.  
THE CHAIRMAN:  Anke jekk ikun hemm il-kontribuzzjoni min-naħa tal-missier għall-manteniment tat-tarbija?  

IS-SUR FRANZ BORG:  Ħalli neħduha biċċa biċċa.  S’issa qed ngħidu li d-differenza li tieħu f’benefiċċju bejn li tiddikjara “unknown father” jew li tniżżel l-isem tal-missier hija waħda minima.  Ħafna jiddikjaraw “unknown father” – u ma rridx nidher li qisni xi diffensur tas-single parents – aktar minħabba konsiderazzjonijiet soċjali u ta’ relazzjonijiet milli għall-avvanz monetarju speċjalment fejn ikollok il-missier li jafu min hu però jkun abbanduna kompletament lit-tarbija u lill-omm.  Naturalment, fejn aħna jkollna informazzjoni li l-missier ikun qed jgħix mal-omm allura nieħdu l-passi.  Kellna każijiet fejn qbadna u kellna każijiet fejn kellhom ukoll iroddu u żgur li  ħadd ma jieħu gost irodd, imma raddew.  Irrid ngħid li għandna ħafna single parents li jaħdmu, jiġifieri anke hawnhekk irridu nifirdu bejn single parents li mhumiex qed jaħdmu u qegħdin fuq il-benefiċċju u single parents li qegħdin fuq il-benefiċċju, għalkemm ma nistgħux ngħidu li kull single parent li qiegħed fuq il-benefiċċju qiegħed jiffroda lill-gvern għax jekk nagħmlu hekk naħseb li nkunu qed niżbaljaw.  Hemm min, iva jkun qed jgħix mal-partner tiegħu u ma jiddikjarax u hemmhekk fejn irridu nżidu l-intensifikazzjoni tagħna biex dawn l-abbużi naqtgħuhom, però dan irridu nagħmluh mingħajr ma nagħmlu xi witch hunt u kulħadd joqgħod iċempel u jirrapporta lil “dak” u lill-“ieħor”.  Aħna r-rapporti li jaslulna naħdmu fuqhom u nieħdu l-passi li jenħtiġilna nieħdu, però naħseb li ħafna minn dawn in-nies huma nies vulnerabbli.  

THE CHAIRMAN:  Jiġifieri mill-esperjenza tagħkom – tajjeb li din titpoġġa fil-perspettiva – ir-realtà tal-problema aktar milli hija element ta’ abbuż u frodi kif kultant jiġi proġettat, aktar huma ta’ każijiet ta’ nies vulnerabbli li allura jenħtieġu l-għajnuna.  

IS-SUR FRANS BORG:  Xi kultant huwa diffiċli meta tiġi biex tagħżel bejn il-ħniena u l-ġustizzja.  

THE CHAIRMAN:  L-Onor. Abela.  

ONOR. CARMELO ABELA:  Xtaqt nerġa’ mmur fuq l-aħħar mistoqsija li għamilt dwar id-dipartiment tal-frodi.  Tikkonferma li sa ftit taż-żmien ilu kien hemm tmien spetturi  f’dan id-dipartiment u li issa spiċċa b’wieħed?  

IS-SUR FRANS BORG:  Qed titkellem ma’ segretarju permanenti li ilu maqtugħ minn dan id-dekasteru sentejn.  

ONOR. CARMELO ABELA:  Imma jien qed nirriferi għal xi xahar jew xahrejn ilu mhux għal xi sena ilu.  

IS-SUR FRANS BORG:  Le, ma kellniex daqshekk, però jekk tkun trid in-numri eżatti nkun nista’ ngħaddihomlok u ngħidlek kemm kien hemm, kemm irriżenjaw u kemm ħriġna applikazzjonijiet.  

ONOR. CARMELO ABELA:  Napprezza kieku tagħmel dan.  Jien qed nagħmel din id-domanda għax f’idejja għandi risposta għal mistoqsija parlamentari li ġiet imwieġba fis-27 ta’ Marzu ta’ din is-sena fejn ġejt infurmat li hemm tmien persuni u li d-dipartiment jinsab għaddej kif ikkonfermajt.  

IS-SUR FRANS BORG:  Il-mistoqsija saret dwar l-inspectors jew dwar in-nies li jaħdmu fid-dipartiment?  

ONOR. CARMELO ABELA:  Il-mistoqsija kienet dwar il-persuni li qed jaħdmu fil-Benefit Fraud Investigation Directorate fi ħdan il-qasam tas-sigurtà soċjali u t-tieni parti tad-domanda kienet dwar kemm minnhom huma spetturi fi ħdan l-istess direttorat.  It-tweġiba kienet li hemm jaħdmu tmien persuni u li d-dipartimemnt jinsab għaddej bil-proċess biex joħroġ sejħa għal spetturi ġodda biex jieħdu post dawk li spiċċaw fl-aħħar xhur.  Issa hawnhekk qed jingħad li t-tmien persuni mhumiex spetturi imma tmien ħaddiema.  Xtaqt inkun naf kemm kien hemm minnhom li huma spetturi.  

IS-SUR FRANS BORG:  M’għandix diffikultà biex niġborlok l-informazzjoni u nibgħathielek.  

ONOR. CARMELO ABELA:  Huwa maħsub li sitt spetturi huma biżżejjed jew huwa maħsub li għada pitgħada toħroġ sejħa oħra biex ikun hemm iktar spetturi?  

IS-SUR FRANS BORG:  S’issa s-sejħa li ħarġet hija dik li hi, iktar ‘il quddiem jekk naraw li x-xogħol kiber naraw kif jiżviluppaw l-affarijiet.  Jalla li dawn ma jkollhomx għalfejn jaħdmu u jibdew isiru redundant għax dan ikun ifisser li ma jkunx hemm aktar frodi, però ma naħsibx li immedjatament hemm il-ħsieb għal akar għax kieku ħriġniha mill-ewwel.  

THE CHAIRMAN:  Aktar domandi?  L-Onor. Helena Dalli.

ONOR. HELENA DALLI:  Rigward dak il-pagament lill-istitut tat-tfal fejn tlabtu spjegazzjoni lill-MITA dwar xi komputazzjoni, kellkom risposta mingħandhom u x’għamiltu biex ma jerġax isir dak l-iżball?  

IS-SUR JOE CAMILLERI:  Dak kien każ li fil-fatt ġara meta biddilna dak li nsejħulu child-in-care benefit fejn kienet żdiedet b’mod sostanzjali r-rata tal-allowance u anke li ma baqgħetx titħallas sa 18-il sena imma żdiedet sa 21 sena.  Meta konna għamilna t-testing fuq l-adjustment tas-software, għalina kien ħadem tajjeb imma meta ġibnih fuq is-sistema live tagħna u mplimentajna ħareġ dak l-iżball u fil-verità tlabna lill-MITA jivverifikaw u sabu li kien hemm bug fl-iżvilupp tas-software fejn kien hemm xi każi li beda jaqbiżhom.  Ovvjament, dak ġie indirizzat imma fil-verità kien one-off u ġrat meta fis-sena 2010 qlibna miċ-child-in-care benefit għall-foster care benefit fejn l-allowances bdew jitħallsu lill-istituti.  Kienet żdiedet ir-rata b’mod sostanzjali u żdiedet ukoll l-età allura kellna nagħmlu tibdil fis-software ta’ kif jiġu proċessati dawk il-pagamenti lill-istituti.  It-testing kien sar u ħareġ tajjeb – normalment dak li jsir meta nagħmlu tibdil fis-software huwa li nagħmlu testing fuq dak li ngħidulu testing environment, ikun mimicking ta’ dak li huwa reali biex ma mmissux is-sistema li tkun live għax jekk nieħdu żball inħarbtu l-live – imma sfortunatament meta ġie transferred is-software li ġie żviluppat fuq il-live environment, għal xi raġuni ħadem ħażin, però ġie identifikat l-iżball li kien hemm fir-writing out tas-software, ġie rectified u mhux suppost għandu jerġa’ jiġri.  Fil-verità aħna qabel kull issue – f’Lulju wasalna biex noħorġu issue – meta jiġu proċessati dawn l-applikazzjonijiet ta’ reviews, qabel ma nipprintjaw iċ-ċekkijiet jew id-diski tad-direct credits li jmorru l-banek, nagħmlu testing fuq it-testing environment biex inkunu ċerti li ma jmurx ikun hemm żball għax is-software kull sena jrid jiġi modifikat anke b’rati ġodda tal-allowances.  Pereżempju, il-minimum amount minn €250 tela’ għal €350 din is-sena u allura tkun trid tagħmel ċertu tibdil fuq dati ta’ fejn jivverifika l-pagamenti tat-tfal li jrid jieqaf ta’ 18-il jew ta’ 21 sena u allura trid tagħmel ċertu testing biex tara li qed jaħdem tajjeb.  Ġieli jiġrilek li kultant joħroġ żball u ma tindunax.  Pereżempju, riċentement ġralna hekk fuq printing; ipprintjaw id-dokumenti u kollha marru tajjeb imma kien hemm ittra waħda li fil-printing ma ġietx ipprintjata sew; l-indirizz kien printed tajjeb però ġewwa l-ittra ħarġet ċara.  Ovvjament aħna nipprintjaw bil-bulk u s-sistema tissiġġillahom waħedha u dawn l-affarijiet jiġru, però dan il-każ partikolari li ssemma fir-rapport kien one off u mhux suppost li għandu jerġa’ jiġri.  

THE CHAIRMAN:  Peress li llum is-sistema integrata tal-IT fid-dipartimenti tal-gvern tiffaċilita biex tagħmlu check fuq bniedem, peress li l-awditur issolleva każ ta’ xi ħadd li applika u qal li hu mingħajr impjieg meta fil-fatt kellu mpjieg, meta jkollkom xi persuna li tagħmel submission, mill-identity card ma tkunux tistgħu tiġbru l-informazzjoni li tridu mid-dipartiment konċernat?  Qed nirriferi għall-kwestjoni ta’ upgrading tas-sistema.
IS-SUR JOE CAMILLERI:  Fil-fatt kellna każ ta’ bniedem li kien irreġistrat fuq l-ETC li fil-proċess ma nqabadx li qiegħed l-ETC u kien hemm ukoll każ ieħor issollevat mill-Awditur Ġenerali fejn ġejna biex nassessjaw il-means ta’ bniedem u suppost meta tkun qed tagħmel assessment, mill-impjieg li tkun qed tiddikjara dik il-persuna trid tnaqqas l-ammont ta’ bolla li tħallas.  Kellna każ fejn l-ammont ta’ bolla ma tnaqqasx imma meta vverifikajna x’ġara sibna li l-impjegat ħallas il-bolla wara li ġiet ipproċessata ċ-children’s allowance.  Jiġifieri s-sistema ħadmet tajjeb, però fil-verità li ġara hu li ma ġiex rivedut wara li tħallset il-bolla.  Allura li qed nagħmlu – u fil-fatt il-MITA qed jaħdmu magħna fuqha – huwa li qed nibdew nagħmlu serje ta’ exception reports wara għax ħafna drabi dawn tinduna bihom wara.  Kif semmejt l-ewwel, tant hu tight il-proċess li kull m’għandek huwa sitt ġimgħat fejn trid tipproċessa 23,000 applikazzjoni li ħafna drabi ma tistax toqgħod tinvestiga kull każ biex tiżgura li l-informazzjoni hija korretta imma timxi bis-sistema li għandek.  Jekk l-ETC records tiegħek juru li dan mhuwiex impjegat imma in the meantime ikun ġie impjegat, dak għandu jinqabad wara b’exception reports u fil-fatt qed naħdmu biex ikun hemm integrazzjoni ċara, mhux biss fiċ-children’s allowance għax jista’ jkun li bniedem ikun qed jirċievi benefiċċji oħrajn li l-impjieg jista’ jeffettwa dak l-entitlement.  Bniedem jista’ jagħmilha intenzjonalment li ma jinfurmakx u jista’ jkun li ma jagħmilhiex intenzjonalment imma jagħmilha għax jaħseb li peress li hu rreġistra mal-ETC, allura d-diparitment tas-sigurtà soċjali huwa nfurmat.  Għalhekk,  biex nevitaw li jkun hemm dawn it-tip ta’ overpayments, qegħdin nintegraw is-sistema bil-mod il-mod.  Ovvjament, is-sistema tagħna ġiet mibnija biċċa biċċa u allura kull sistema hija għaliha u mhemmx linkeage bejniethom.  Dik issa qed issir bil-mod il-mod mal-MITA ħalli tibdil f’dan il-benefiċċju jew ċirkostanzi li jeffettwaw dan il-benefiċċju, jekk jeffettwaw benefiċċju ieħor ma jkunx hemm il-bżonn li jirraporta lit-taqsima l-oħra imma jkun hemm rapport wieħed u jiġu emendati awtomatikament l-entitlements li jkun hemm tal-benefiċċju.  Suppost li sal-aħħar tas-sena, speċjalment l-exception reports se jkunu qegħdin isiru b’mod regolari biex dejjem niżguraw li l-pagamenti jsiru u jkunu korretti.  

THE CHAIRMAN:  Riċentement, mill-informazzjoni li waslitli, xi inputting ta’ data, minflok qed issir f’Malta qed issir f’Għawdex.  X’kienet ir-raġuni ta’ din il-bidla, jekk saret?  

IS-SUR JOE CAMILLERI:  Tajjeb ngħid li d-Dipartiment tas-Sigurtà Soċjali għandu back offices jaħdmu f’Malta u back offices jaħdmu f’Għawdex.  Kull uffiċċju għandu taqsimiet li jieħu ħsieb hu, però aħna mill-bidu nett ridna nżommu ċerta flessibilità fil-ħaddiem.  Pereżempju, iċ-children’s allowance issir b’means test u bħalissa jkunu għaddejjin ir-reviżjonijiet, fl-istess waqt qed isir l-istess fuq l-għajnuna supplimentari li għandu proċess simili, għalkemm mhux identiku, fejn ikunu qegħdin isiru r-reviews li jridu jitħallsu fl-1 ta’ Lulju.  Qed jiġri li l-għajnuna supplimentari tinħadem Għawdex mill-uffiċċju tad-dipartiment li għandu l-ħaddiema tiegħu Għawdxin jaħdmu ġewwa Għawdex, filwaqt li ċ-children’s allowance s’issa qed jaħdem b’uffiċjali li jaħdmu f’Malta.  Li ġieli nagħmlu huwa li, jekk ikun hemm bżonn – ix-xogħol tas-supplimentari jsir aktar malajr għax il-means testing tiegħu huwa differenti – inkunu nistgħu nutilizzaw lil dawn in-nies biex jassessjawlna l-għajnuna soċjali biex, l-ewwel nett ma nidħlux fi spejjeż kbar ta’ overtime imma kemm jista’ jkun innaqqsu u t-tieni nett, inħaffu l-proċess għax aħna niggarantixxu li kulmin ikun applika sal-aħħar ta’ April, jieħu l-ewwel pagament ta’ Lulju.  Aħna nisħqu man-nies tagħna li kulmin japplika sa nofs Ġunju, meta jsir il-proċess biex joħorġu ċ-ċekkijiet, għandu jirċievi l-pagament kemm jista’ jkun b’mod tajjeb sal-ewwel Sibt ta’ Lulju.  Aħna nippruvaw li l-applikazzjonijiet nilħquhom kollha.  Mhux dejjem ikun faċli għax f’applikazzjoni l-individwu jista’ ma jkunx issottometta l-informazzjoni li tlabnih, imma jekk jista’ jkun sal-ewwel Sibt ta’ Lulju, neħilsuhom.  B’hekk inkunu rridu nutilizzaw nies u jista’ jkun li nitolbuhom jagħmlu keying in ta’ benefiċċju li fil-verità l-back office tiegħu qiegħed f’Malta imma dik tgħin il-flessibilità fl-amministrazzjoni u l-management.  

THE CHAIRMAN:  Hawn iktar mistoqsijiet?  L-Onor. Carmelo Abela.  

ONOR. CARMELO ABELA:  Mistoqsija żgħira fuq l-integrazzjoni ta’ sistemi differenti fuq benefiċċji differenti.  Sur Camilleri, inti għedt li t-tama tiegħek hija li din tkun lesta sal-aħħar ta’ din is-sena.  Kemm ilu li nbeda l-proċess?  

IS-SUR JOE CAMILLERI:  Irrid nippreċiża li jien qed nirriferi għall-issue fuq l-exception reporting li jista’ jkollna sal-aħħar tas-sena.  Fuq l-integrazzjoni diġà kien hemm areas fejn integrajna ma’ xulxin però bħala integrazzjoni sħiħa għad baqa’ għax il-modules tal-għajnuna soċjali li kienu l-ewwel modules li nħadmu fuq is-sistema li għandna tas-Social Security Benefits Administration System (SABS), mhumiex l-istess tip ta’ modules li għandna fil-pensjonijiet allura fil-verità jkollna nagħmlu updating ta’ dawn it-tip ta’ modules biex inkunu qed nitkellmu bl-istess lingwa u bl-istess tip ta’ screens fejn jintegra l-informazzjoni.  Dak il-proċess għaddej però kull sena s-sistema tas-SABS tkun qed tinbidel minħabba tibdil li jkun hemm fil-liġi u fir-regoli tal-benefiċċji soċjali.  Ovvjament din hija xi ħaġa kontinwa però miexja. 

THE CHAIRMAN:  Sur Camilleri, jekk fhimt sew, fil-bidu għedt li hemm madwar 23,000 li japplikaw biex jieħdu aktar mill-flat rate taċ-children’s allowance peress li d-dħul tagħhom huwa taħt il-€23,300.  Fl-esperjenza tiegħek, bejn l-2009 u l-2011, in-numru ta’ benefiċjarji baqa’ l-istess jew kien hemm żieda minn sena għal sena?  

IS-SUR JOE CAMILLERI:  Mill-esperjenza tiegħi qed nara li bejn wieħed u ieħor qed nibqgħu fl-istess livell.  Ovvjament minn mindu bdejna li l-income test jiżdied bl-għoli tal-ħajja, qed jibqa’ hemm l-entitlement tal-benefiċċju jekk id-dħul tal-persuna mill-impjieg żdied sal-livell tal-għoli tal-ħajja.  Mill-esperjenza tagħna, bejn wieħed u ieħor, bqajna l-istess, mhemmx xi tibdil drastiku la naħa u lanqas oħra.  

THE CHAIRMAN:  Hawn iktar mistoqsijiet?  Ma jidhirx li hawn aktar mistoqsijiet għalhekk nirringrazzjakom.  Din taċ-children’s allowance hija waħda mill-aħjar sezzjonijiet; għalkemm jgħidu li t-tfal jikkreaw l-inkwiet, din ma fihiex inkwiet.  

ONOR. CHRIS SAID (Ministru tal-Ġustizzja, Djalogu u l-Familja):  Ma fihiex inkwiet għax organizzati tajjeb u jagħmlu xogħolhom tajjeb.  

THE CHAIRMAN:  Nirringrazzja lil kulħadd.  

Fis-7:08p.m. il-Kumitat aġġorna.

